
Annotatsiya. Ushbu tezisda to‘qimachilik sanoati korxonalarida innovatsion faoliyatni boshqarishning uch konturli tash-
kiliy-iqtisodiy mexanizmi yoritilgan. Strategik, tashkiliy va iqtisodiy konturlar asosida innovatsion jarayonlarni boshqarish 
hamda ularning samaradorligini baholash mezonlari ko‘rib chiqilgan. Shuningdek, Yevropa Ittifoqi, Turkiya va Xitoy tajrib-
asini O‘zbekiston sharoitiga moslashtirish yo‘nalishlari asoslangan.

Kalit so‘zlar: to‘qimachilik sanoati, innovatsion faoliyat, tashkiliy-iqtisodiy mexanizm, uch konturli model, samaradorlik 

Abstract. This thesis examines a three-contour organizational and economic mechanism for managing innovative activity 
in textile industry enterprises. It considers the management of innovation processes based on strategic, organizational, 
and economic contours, as well as criteria for assessing their effectiveness. The study also substantiates directions for 
adapting the experience of the European Union, Türkiye, and China to the conditions of Uzbekistan.

Keywords: textile industry, innovative activity, organizational and economic mechanism, three-contour model, efficiency 
criteria, international experience, innovation management.

Аннотация. В тезисах рассматривается трехконтурный организационно-экономический механизм управления 
инновационной деятельностью на предприятиях текстильной промышленности. Анализируются управление 
инновационными процессами на основе стратегического, организационного и экономического контуров, а также 
критерии оценки их эффективности. Кроме того, обоснованы направления адаптации опыта Европейского союза, 
Турции и Китая к условиям Узбекистана.

Ключевые слова: текстильная промышленность, инновационная деятельность, организационно-экономический 
механизм, трехконтурная модель, критерии эффективности, зарубежный опыт, управление инновациями.

K I R I S H
O‘zbekiston to‘qimachilik sanoati so‘nggi o‘n yillikda xomashyo yetkazib beruvchi tarmoqdan qayta ishlovchi 

tarmoqqa aylanish yo‘lini bosib o‘tdi. Paxta tolasini mahalliy qayta ishlash darajasi 2017-yildagi 40 foizdan 
2021-yilda 100 foizga yetgani, qo‘shilgan qiymati yuqori mahsulotlar ulushi esa shu davrda 27,4 foizdan 53,7 
foizga oshgani qayd etilgan. Biroq qayta ishlash hajmining ortishi innovatsion salohiyatning avtomatik ravishda 
oshganini anglatmaydi: sohada xalqaro sertifikatga ega korxonalar ulushi 16 foizni tashkil etishi, kreditlarning 84 
foizi xorijiy valyutada ekanligi rasmiy darajada qayd etilgan. O‘zbekiston Respublikasi Prezidentining 2026-yil 
16-fevraldagi PF-21-son “Mamlakat taraqqiyotining 2030-yilgacha mo‘ljallangan ustuvor yo‘nalishlari doirasida 
islohotlarni izchil davom ettirish va yangi bosqichga olib chiqishning qo‘shimcha chora-tadbirlari to‘g‘risida”gi 
Farmoni bilan tasdiqlangan “O‘zbekiston – 2030” strategiyasida sanoat tarmoqlarining raqobatbardoshligini 
oshirishga qaratilgan ustuvor yo‘nalishlar belgilangan [3]. Bu holat innovatsion faoliyatni bir martalik texnologik 

yangilanish sifatida emas, balki boshqariladigan iqtisodiy jarayon sifatida tashkil etishni taqozo etadi.
Milliy darajadagi innovatsion muhit ham shu xulosani tasdiqlaydi. Global innovatsion indeks – 2025 

natijalariga ko‘ra, O‘zbekiston 139 mamlakat orasida 79-o‘rinni egallagan, biroq innovatsion resurslar bo‘yicha 
69-o‘rinda, innovatsion natijalar bo‘yicha esa 92-o‘rinda turadi. Resurs va natija o‘rtasidagi mazkur tafovut 
innovatsion faoliyatni boshqarish mexanizmlarini yanada takomillashtirish zarurligini ko‘rsatadi. O‘zbekiston 
Respublikasining 2020-yil 24-iyuldagi O‘RQ-630-son “Innovatsion faoliyat to‘g‘risida”gi Qonuni [1] hamda 
O‘zbekiston Respublikasi Prezidentining 2022-yil 6-iyuldagi PF-165-son “2022–2026-yillarda O‘zbekiston 
Respublikasining innovatsion rivojlanish strategiyasini tasdiqlash to‘g‘risida”gi Farmoni [2] umumiy huquqiy 
asosni yaratgan bo‘lsa-da, ularni tarmoq korxonasi darajasidagi boshqaruv amaliyotiga aylantiruvchi uslubiy 
vosita hali to‘liq shakllanmagan.

Xorijiy tajriba qiyosiy-institutsional usulda uch model bo‘yicha tahlil qilindi. Yevropa Ittifoqi modeli tartibga 
solish orqali innovatsiyani rag‘batlantiradi: Yevropa Komissiyasining 2022-yil 30-martdagi COM(2022) 141 final 
“Barqaror va aylanma to‘qimachilik bo‘yicha Yevropa Ittifoqi strategiyasi” [6] hamda Yevropa Parlamenti va 
Kengashining 2024-yil 13-iyundagi (EU) 2024/1781-son “Barqaror mahsulotlar uchun ekodizayn talablarini 
belgilash asoslarini yaratish to‘g‘risida”gi reglamenti [7] mahsulotlarning chidamliligi, qayta ishlanishi va raqamli 
mahsulot pasporti bo‘yicha talablarni belgilab, ishlab chiqaruvchilarni texnologik yangilanishga moslashishga 
undaydi. Turkiya modeli moliyaviy-soliq rag‘batlariga tayanadi: 2008-yil 28-fevraldagi 5746-son “Tadqiqot, 
ishlanma va dizayn faoliyatini qo‘llab-quvvatlash to‘g‘risida”gi Qonun tadqiqot, ishlanma va dizayn faoliyatini 
amalga oshiruvchi korxonalar hamda markazlar uchun soliq va boshqa rag‘batlantirish mexanizmlarini nazarda 
tutadi [9]. Xitoy modeli esa 2025-yilda qabul qilingan “To‘qimachilik sanoatini raqamli transformatsiya qilish 
bo‘yicha amalga oshirish rejasi” asosida ishlab chiqarishni raqamlashtirish va texnologik yangilashning ustuvor 
yo‘nalishlarini belgilashga qaratilgan [8].

1-jadval
To‘qimachilik sohasida innovatsiyani boshqarishning xorijiy modellari va ularni O‘zbekistonga moslashtirish 
shartlari1

Model Asosiy vosita Boshqaruv mantiqi O‘zbekistonga moslashtirish sharti
Yevropa Ittifoqi mahsulotga ekologik va 

axborot talablari
talab va standart orqali 
rag‘bat

eksport bozorlariga chiqayotgan 
korxonalar uchun sertifikatlashga 
tayyorlov dasturi

Turkiya ITTKI va dizayn 
markazlariga soliq 
imtiyozlari

innovatsion xarajatlarni 
korxona darajasida 
rag‘batlantirish

imtiyozni amalga oshirilgan natija 
ko‘rsatkichiga bog‘lash

Xitoy ustuvor tarmoqlar va 
raqamlashtirish dasturi

davlat tomonidan 
strategik yo‘naltirish

klaster ichida umumiy texnologik 
xizmat markazlari

Birinchidan, uchala modelda ham innovatsiya korxonaga tashqaridan beriladigan yordam bilan emas, 
korxona ichidagi doimiy institut (markaz, bo‘linma, jarayon) orqali amalga oshiriladi. Ikkinchidan, Yevropa 
modeli O‘zbekiston eksportchilari uchun tashqi majburiyat sifatida ta’sir qiladi: Yevropa bozoriga chiqmoqchi 
bo‘lgan korxona ushbu talablarga muvofiqlashishi talab etiladi, shu sababli mazkur talablarni ichki boshqaruv 
tizimiga oldindan integratsiya qilish qo‘shimcha moslashuv xarajatlarini kamaytirishi mumkin.

Uchinchidan, Turkiya tajribasidagi soliq imtiyozlarini O‘zbekiston sharoitiga moslashtirishda tarmoqning 
moliyaviy holati va natijadorlik ko‘rsatkichlarini hisobga olish maqsadga muvofiq, chunki tarmoqda moliyaviy 
yuklama yuqori bo‘lib, imtiyozlar natija ko‘rsatkichlari bilan bog‘lanmasa, ularning iqtisodiy samaradorligi 
pasayishi mumkin. O‘zbekiston Respublikasi Prezidentining 2019-yil 12-fevraldagi PQ-4186-son “To‘qimachilik 
va tikuv-trikotaj sanoatini isloh qilishni yanada chuqurlashtirish va uning eksport salohiyatini kengaytirish chora-
tadbirlari to‘g‘risida”gi qarorida nazarda tutilgan kreditlar bo‘yicha foiz xarajatlarini qoplash mexanizmlarini 
ham natija ko‘rsatkichlari bilan bog‘lash shu nuqtai nazardan asoslanadi [4]. Demak, xorijiy tajribadan 
alohida imtiyozlarni bevosita ko‘chirishdan ko‘ra, “standart – institut – natijaga bog‘liq rag‘bat” ketma-ketligini 
moslashtirish maqsadga muvofiq.

Mexanizmning amaldagi yondashuvlardan farqi uchta: birinchidan, u innovatsiyani faqat texnologik 
yangilanish bilan cheklamay, 1-jadvalda keltirilgan xorijiy modellar asosidagi boshqaruv tamoyillarini yagona 
tizimga integratsiya qiladi; ikkinchidan, har bir kontur uchun aniq qayta aloqa mezoni belgilanadi; uchinchidan, 
xorijiy tajribadan olingan “standart – institut – natijaga bog‘liq rag‘bat” mantiqi strategik va iqtisodiy konturlarga 
joylashtiriladi. Mexanizmning operatsion bosqichlari va loyihalarni tanlash usuli dissertatsiyaning III bobida 
ishlab chiqiladi.

1	  Manba: [6–9] manbalar asosida muallif tomonidan tuzilgan.



M U H A N D I S L I K  VA  I Q T I S O D I Y O T

548

2026-yil, mart.

X U L O S A  V A  T A K L I F L A R
To‘qimachilik korxonasida innovatsion faoliyat bir birlik xomashyodan olinadigan qo‘shilgan qiymatni 

oshirishga yo‘naltirilgan, boshqariladigan iqtisodiy jarayon sifatida ta’riflandi.
Innovatsiyalarni texnologik bosqich va samara manbasi bo‘yicha ikki o‘lchovli tasniflash taklif etildi. U 

portfeldagi bo‘shliqlarni, xususan, bozor innovatsiyalarining kamligini (4,3 foiz) aniqlash imkonini beradi.
Mexanizm samaradorligini resurs, jarayon, natija va bozor darajalarida baholovchi mezonlar tizimi ishlab 

chiqildi; u boshqaruvdagi uzilish nuqtasini aniqlashga xizmat qiladi.
Xorijiy tajribadan “standart – institut – natijaga bog‘liq rag‘bat” ketma-ketligini moslashtirish maqsadga 

muvofiqligi asoslandi; soliq va subsidiya vositalarini natija ko‘rsatkichlari bilan bog‘lash zarurligi ko‘rsatildi.
Strategik, tashkiliy va iqtisodiy konturlardan iborat, vaqt ufqi bo‘yicha ajratilgan va qayta aloqa mezonlari 

bilan bog‘langan konseptual mexanizm taklif etildi.

